
        
            
                
            
        

    
	ЯЛАЛТЫН НОМЫН САН

	 

	ЭМИЛ МАНОВ

	

	БУЙЛС МОДНЫ МӨЧИР

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1980 онд эрхлэн хэвлүүлсэн “Болгарын өгүүллэг, туужуудын эмхэтгэл : НАМУУН ОРОЙ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БУЙЛС МОДНЫ МӨЧИР

	 

	Валентин Андреевт зориулав.

	 

	Хотын дээгүүр хачин нам гүм, хоёрдугаар сарын өглөө ягааран, тэнгисийн цахлай шувууд дээвэр шүргэм нисэж, нарлаг тунгалаг агаарт цахилгаан мэт цайвалзан, жигүүр нь гялалзан сөөнгө дуугаар хагшина. Ус цалгилуулалгүй чимээгүй бууж, урт хошуутай толгойгоо гайхан эргэлдүүлэх нь: Ингээд хавар ирэв үү? гэх мэт. 

	Хаврын урь тэнгисийн зүгээс хамгийн түрүүн энэ эрэгт ирдэг ч хэзээ ч ийм эрт ирж байсангүй. Хүмүүс нарлаг өглөөг итгэж ядсан баяраар харж: Тэнгэр огторгуй хуураагүй байгаа, маргааш гудамжаар баруун хойноосоо дахиад салхи үлээж, тэнгис харанхуйлан, давлагаалан саарал хөөсөн үүл босож ирэх бол уу, гэж эргэлзэнэ. 

	Өндөр дээрээс усгал цэнхэр, маргадын өнгөтэй тэнгисийг харахад аварга халимын нуруу шиг харагдана. Алс холоос сэлэн ирсэн аварга халим, шар элст хүрэн хясаанд тулан амрах мэт. Хэсэг зуурхан болсны дараа аварга халим тайвширч, хүйтэн тэнгисийн шуурга, цагаан баавгай, хойд туйлын цэнхэртэх туяа, зэрэглээтэн тэнүүчлэх мөсөн уулын тухай жигдхэн дуугаар шивгэнэн өгүүлж эхлэв. 

	Хар шил зүүсэн нэгэн залуу жижиг модон далангийн ирмэг дээр зогсоод тэнгисийн зүг харна. Гандсан ногоон ороолт хүзүүндээ тохоод, толгой нүцгэн зогсоно. Замгийн үнэр нэвт шингээсэн, алсын жавартай чийгтэй салхи хар үсээр нь тоглоно.

	Залуу, гараа урагш сунган алгаа дэлгэж, атгах нь зөөлөн салхиар ирэх чийглэг шорвог дуслыг алгандаа үлдээхийг эрмэлзэх мэт санагдана. Дараа нь тэнгисийн зүг ширтэв. Саяхан хотын хамгийн өндөр дээрээс харахад, үнэхээр номин цэнхэр, үлгэрийн юм шиг байсан бол, далан дээр бууж ирэхэд нүдний нь өмнө, цагаан хошоонгор цэцэг зайгүй цэцэглэх цэлгэр тал шиг харагдана. Наашлуулан харвал цэцэгт тал алга болчхов... Хуйларсан давлагаа урдаас нь хурдлан айсуй. Далангийн төмөр тулгуурт тулан босоод буцаж унах долгионыг залуу хүү харахад, цэнхэр ногоон өнгөтэй усанд, далан живснээ өргөгдөн цаашаа хурдан хурдан урсах шиг болно. Салхины үнэрт автаж бүүвэйлэгдэн хөнгөн мансуураад зөөлөн долгионы анирыг чагнан мөнхөд ингэж зогсохыг хүснэ. 

	Залуу хүн гэнэт шалтгаангүй цочив. Мансуурлаас сэргэж тал бүрийг ширтэн сэртэлзэв. Тэнгисийн мандал хов хоосон. Баруунтай, долгион сааруулагчдын цаана нэгэн том онгоц, хэдэн жижигхэн далбаат онгоц харагдана. Эсрэг талын хойгийн ойролцоох тэнгисийн буланд хоёр, бараан саарал мина зөөгч, гурав дөрвөн байлдааны завь харагдана. Эрэг хавиар эл хуль, харин үхмэл замаг ус хоёрын зааг хар зурвасаар хэдэн цахлай хөлхөнө. Нойтон элсэн дээр явсан цахлайн мөрийг долгион нэг долоогоод л дор нь арчина. 

	Хавь ойрын аниргүйд тайвшрах мэт болсон хөвгүүн зогсоолын зүг араараа эргээд хар шилээ авав. Эргийн ойролцоох ус өвсний өнгөөр ногоорон, тэнгэр цэлмээд манан хөөрөв. Залуу ороолтоо авч гандсан шаргал цувныхаа бүсийг тайлан энгэрээ задгайлав. Дорхноо, салхинд хормой нь дэрвэлзэн, сэрүүн салхи цээж, биеийг нь сэнгэнүүлэн гижигдэв. Туранхай ухаалаг царайд нь инээмсэглэл тодорно. Нүдээ онийлгоод, ганцаараа ярьсаар байгаад сурчихсан хүн шиг «Яах вэ, үлээж л байг. Тэнгистэй салах ёс гүйцэтгэж байна. Хэзээ дахиж харахыг хэн мэдэх вэ. Магадгүй, дахин хэзээ ч үзэхгүй байх...» гэж өөрөө шивгэнэв. 

	Гялтганан гялалзах мандлыг ширтсээр аж. Энэхүү «дахиж хэзээ ч үзэхгүй...» гэсэн бодол баярласан сэтгэлийг нь гутаав. Маргааш өглөө нутгийн гүн рүү явна. Тэнгисийн хязгаар, төрсөн нутагтаа дахиж эргэж ирэхгүй ч байж магадгүй. 

	«Тун амархан» гэж залуу өөртөө хэлээд, хэлсэн үгээ цэнэж инээмсэглэв. Түүний дуу тайван тэр ч байтугай шийдсэн өнгөтэй байсан ч үнэхээр үхэл, «тун амархан» гэдэг хорин хоёрхон настай залуу хүний сэтгэлд багтахын аргагүй. 

	Залуу, тэнгист хайртай. Тэнгисийн эрэг дээр өсөж, түүнийг эхлээд харандаа, усан будгаар, хожим даавуун дээр жилийн янз бүрийн улиралд бүхий л өнгө үзэмжээр нь зурсан билээ. Эхийнхээ хамт нийслэлд шилжсэн ч гэсэн боломж олдмогц эндээ ирдэг байв. Түүний бодлоор жинхэнэ амьдрал энд л байна. Уран зургийн бийр барьчхаад энэхүү тэнгисийн нарлаг эргийн чулуу сандайлан сууж байх үедээ хэчнээн их түгшүүр, хэчнээн их баярыг амсан амсдаг байлаа. Уран зургийн академид элсэхдээ ч, тэнгисийнхээ үзэсгэлэнг даавуун дээр буулгах хүсэлтэйгээ ярьсан. 

	Түүнийг нүдээ нээтэл сормуус дундуур нь цэнхэр туяа нэвтрэн орж ирэв. Алтан наран, цэнхэртэн мяралзах усыг бүх л биеэрээ хараад зүсэм талх, цэнхэр тэнгэр, хайрцаг будагтай байвал л хүний жаргал бус уу гэж бодов. Өөрийн эрхгүй бийр эрлээ. Бийр барилгүй бүтэн сар болоход гар хурууны нь үеүд хөшдөг боллоо. Гэлээ ч гэсэн энэ ертөнц дээр зүсэм талх ч үгүй олон хүн байхад ганцхан урлагийн төлөө санаа тавих юм гэж үү. 

	Долгионоос өөр чимээ гарч залуу хүүг эргүүлж харуулав. Өндөр эргээс уруудах замаар малгайгаа духдуулсан хүн түүнийг чиглэн айсуйд залуу цуваа товчлоод, нүднийхээ шилийг хийж, ороолтоо ороогоод, цагаа харан, гараа хармаандаа хийгээд бага зэрэг бөгцийн тэнгисийн эргээр алхлав. Түүнийг гаднаас нь харахад удаан өвчилсөн хүн анх удаа цэвэр агаар амьсгалах гэж гарч дээ гэмээр харагдана. Зогсоолын хажуугаар, нөгөө хүний царай руу халти хараад зөрж өнгөрөхдөө, үл таних хүн байна гэж бодов. 

	«Ерөөсөө л энд ирдэггүй байж, нарны гэрэл л сэтгэлийг минь хөөргөж орхилоо» гэж залуу эрэг өөд гарах зуураа бодов. Жил шахмын өмнөөс эхлэн түүний явах зам хатуу хэмжээтэй болсон тул шаардлагатай зүйлийг л хийчхээд, хүний анхаарал татахгүй явахыг хичээдэг болсон аж. Гэвч хэтэрхий удаан, хорь, гучаад хоног хөгцөрсөн, харанхуй бүгчим таазны дор амь хаацайлж байгаад анх удаагаа гарахдаа энэхүү тэнгисийн эрэг рүү шууд ирсэн билээ. Хоёрдугаар сарын энэ өглөө хэчнээн сайхан юм бэ? Түүнийг нууж байсан, дунд сургуульд хамт суралцаж байсан найзын нь сэтгэл, сүүлийн үед «эцэг нь хардаж сэрдлээ, бас хашааны хажуугаар сэжигтэй хүмүүс эргэлдэх боллоо» гэж зовонгуйрах боллоо. Өнгөрсөн шөнө нүдээ буруулан тонгойж суугаад цаашид энд байх арга алга гэж найз нь шулуухан хэлэв. Залуу сэтгэлийн нь айдас дийлснийг ойлгов. Сургуулийн нь найз энэ аймшигт үед бусдаас илүү их тус хүргэсэн билээ. 

	Залуу зүүн захаар аажуухан алхлан явахдаа өөрийг нь партизаны ангид хүргэж өгөх нөхөртэйгөө хэрхэн уулзах талаар бодно. Тэнд амьдрал шал өөр, аюул ар нуруунаас ирнэ гэж үргэлжид хавчганаж байдаг золигийн хардлага арилж, ар талд чинь, хажууд чинь нөхөд чинь байна. Харин дайсан урд чинь байна. Хаанаас дайсан ирэх бол гэж зовохын хэрэггүй. Харин энд бол хаанаас л дайсан гараад ирэх бол гэж ямагт хардаж байна. За тэр хэлээгүй юу! Урдаас, хоёр морьтой харуул ирж явна. Өнгөрч явтал нь буцаад харайчихгүй юм сан гэж их хүч гаргалаа. 

	Гудамжаар хүмүүс бужигналдаж, зарим нь ажил төрөлдөө яарч, зарим нь хоорондоо ч ярилцан, инээлдэцгээнэ. Нэг байшингийн цонхоор, эх нь цухуйгаад хүүгээ хичээлээ хийсэнгүй, дандаа тоглолоо гэж загнана. Хүү нь унтууцан тоглоомоо нөхдөдөө орхиод оров. 

	Гимназийн хоёр сурагч сэтгэл нь хөдөлсөн янзтай гараа савчин: 

	— Хуучин боловч муугүй кино байна. Грета Гарбо учир нь мэдэгдэхгүй хачин эмэгтэй... 

	Залуу энэ бүгдийг сонсож явахдаа өөр ертөнцөд ирсэн юм шиг санагдана. Тэд нүүр царайгаа нуухгүй тайван явцгаана. Тэдэнд өөрийн байр, дулаан ор бий. Идэх талх, өмсөх хувцастай л бол энэ орчлонгийн хувь заяа тэдэнд хамаагүй. Энэ зуур түүний сэтгэлд ганцаардмал байдлын гутрал төрөн хавь ойрын юмс хүртэл түүнийг хавчин мөрдөж байх шиг санагдав. Нэг цагт төрөлх хотынхоо гудамжаар эрх чөлөөтэй нүүр бардам алхлах болов уу?

	Далбагар чих нь унжсан, нуруугаараа цайвар хүрэн толботой нэгэн анч нохой түүн рүү ирж, сүүлээ шарвалзуулан эрхлэв. Ухаалаг нүд нь юм горьдсон шинжтэй харж, их л цаагуураас гийнах дуу өөрийн эрхгүй гарна. 

	Залуу бөхийж, ширүүн үсийг нь илэхэд нохой гарыг нь долоов. 

	— Салах ёс гүйцэтгэх гэж ирэв үү, найз минь? Даанч чамд өгчихмөөр идэх юм алга даа гэж залуу уучлал гуйсан янзтай өгүүлэв. 

	Нохой түүнийг дагаж нэлээд явснаа, төмөр савтай хогон дээр цугларсан сүрэг бор шувууг хараад шурхийн дайрав. Бор шувууд багшран залуугийн толгой дээгүүр нисэхэд, анч нохой, урт улаан хэлээ унжуулан амьсгаадаж, гутарсан янзтай араас нь ширтэнэ. 

	Залуу инээгээд өнгөрлөө, ганцаардмал байдал нь ч арилав. Өмнөөс нь хар пальтотой, гартаа дугуй малгайгаа барьсан, алтан шаргал үстэй охин ирж явна. Далай шиг цэнхэр ногоондуу өнгөтэй нүдээ тормолзуулна. Охин дооглосон янзтай хараад өнгөрөхөд залуу уурласангүй. Хар шил зүүж, урт ороолт ороочихсон ямар инээдэмтэй амьтан харагдаж байгаа бол гэж дотроо бодов. Цүндгэр гуулин сав буу шиг үүрсэн, мөсөн чихэр зардаг албаны хүн гарч ирэв. Цүндгэр савны нь зэс чимэг алхах бүрд нь жингэнэн дуугарна. Залуу, цочсон мэт зогтусаад шилээ авав. Хар эмжээртэй, цэнхэр хантааз өмссөн, гялайтал хуссан толгой дээрээ час улаан тоорцог тавьж тарган цатгалан царай нь туяаран гэрэлтэж, алтан шаргал өнгөтэй цүндгэр сав нь наранд гялалзана. Хосгүй гоё өнгө... 

	Залуу хүү гайхсандаа толгойгоо сэгсрэв. Урьд зуунаас үлдсэн ийм сонин зүйл байдгийг бүр мартжээ. Мөсөн чихрийн худалдаачныг тэнгисийн хоолойд утаа баагиулан зогсож байгаа мина зөөгч хоёр онгоцтой ташааруулан зурвал даа... Аль дүр нь зохицмооргүй илүү харагдах бол? Гэвч түүний сэтгэл ямар ч байсан мөсөн чихрийн худалдаачны талд юм. 

	Хүүхэд ахуй цагийг нь эргэн санагдуулав. 

	Нэгэн өдөр «Май, миний хүү, мөсөн чихэр худалдаж ав....» гэж байсан ээжийн нь энхрий дуу дуулдах шиг болов. Одоо ганц бие бэлэвсэн авгай, үргэлж л түүнийгээ хүлээж шаналан багшийн өчүүхэн тэтгэврээр Софид амь зуусан болж байна. 

	Залуучуудын хувьсгалт байгууллагаас хүүг нь төрсөн хотод нь явуулахаар шийдэхийг ээж нь тэр дороо мэдсэн боловч саад хийхийг оролдсонгүй, жаахан уйлж байгаад, «Надад санаа зовсны хэрэггүй, болгоомжтой яваарай, ээжийн хүү!» гэсэн юм. 

	Залуу хотын захад ойртож ирэв. Албын хүчээр хийж байгаа зугаалгын эцэс ойртож байна. Танил гудамж эхлэв. Зуугаад метрийн цаана хоёр давхар хуучин байшин харагдана. Тэр байшинд түүний сайн нөхрийн эцэг эх суудаг юм. Хүү нь шоронд байгаа ч гэсэн Магда эгч түүнтэй дуртайяа уулзах нь мэдээж. Ээжтэй нь адилхан энэхүү жирийн эмэгтэй, заяаны нууц ажилтан, ямагт тайван шийдэмгий байж чаддаг хүн. Өчнөөн хугацааны турш хүүгээрээ холбоочин хийж, ухуулах хуудас нууж тараадаг байлаа. 

	Залуу гэнэт зогсоод эргэлзэж эхлэв. Яг одоо, гэгээтэй байхад энэ байшинд орохын хэрэг байна уу? Магда эгчийн байранд түрүүн ирэхэд нь харсан хүмүүс байгаа, байшин хяналтад байж ч магадгүй, орохын хэрэг алга. Харин байдал өөр байсан бол заавал орох л байсан. Залуучуудын байгууллага сүйрэлд орсноос хойш бүх холбоо тасарсан юм. Хээр унтана гэхэд бас хэцүү... 

	Орой ирж цонхыг нь тогшихоор шийдэв. Аз болоход доод давхарт суудаг юм. Харин орой болтол хаана хоргодосхийх вэ? Танил гудамжийг өнгөрч, тэнгисийн зүг Герегийн хороолол руу чиглэв. Үд хүртэл хоёр цаг дутуу байна. Загас эрсэн хүн болж тэнд очоод загасчидтай жаахан сууя. Эсвэл тэнгисийн захад хөмөрсөн завины сүүдэрт очиж суугаад усанд орох уу? Дараа нь жижигхэн буудалд очиж, найзынхаа өгсөн хоёр хэрчим талхны бичгээр үдийн хоол иднэ. Дараа нь... кино үзье. Германы өөдгүй кинонуудыг хоёр гурван удаа харанхуй болтол үзье. 

	Төлөвлөгөө бэлэн болоход сэтгэл нь хөнгөрч, аажуухан явна. Түрүүн аюулд учрах шахсанаа санаад хүн өнгөрөх бүрд хянамгай ажиглана. Удалгүй нарлаг өдрийн сайханд бүрэн автав. Энэ өдөр хамгийн ядуу гудамж хүртэл баяр ёслолын байдалтай байна. Хуучирсан вааран дээвэр улайран, үл үзэгдэх утсанд дүүжилсэн япон дэнлүү мэт харагдана. Байшингийн цонхнууд хүртэл хүүхдийн нүд шиг тунгалаг. Цас шиг цагаан хоёр цахлай толгой дээгүүр нь эргэлдэн дуугарах нь хоорондоо маргалдах мэт санагдана. 

	Хуурамч сэтгэлгээ хамаг биеийг нь эзэмдэн авчээ. Хаа нэг газар цус урсгасан аймшигт дайн болж, эх оронд нь шударга хүмүүсийг мөрдөн мөшгөж, нөхдийг нь гянданд хорьж, өөрийг нь хүртэл зэрлэг амьтан шиг отох нь байж боломгүй хачин санагдав. Ийм сайхан өглөөг ганцхан удаа боловч үзсэн хүн догшин харгис үзлийн боол болох юм гэж үү? Гоо сайхан ёс хүний мөсийг бий болгодгийг тэр мэднэ. Хувьсгал бол гоо сайхан мөн. Хувьсгал ямар эрэлхэг, хүчирхэг сайн хүмүүсийг төрүүлэх бол. Тэд худал хуурмаг, шунал, гүтгэлэг, аллага мөлжлөг гэдгийг огт мэдэхгүй, байгальтай нөхөрлөж урт насалцгааж, сэтгэл амар амьдарцгаана. 

	Гүн бодолдоо автан инээмсэглэв. Тэнгис, огторгуйг дүүргэж байгаа өглөөний цэнхэр туяа шиг түүний мөрөөдөл улам лавширна. Хүн мөрөөдлөө яаж зурах вэ?

	Залуу нэгэн гудамжийг тойроод, намхан модон хашлаганы дотор ургасан бүйлс модны цэцэглэсэн мөчрийн дэргэд амьсгаа даран зогсов. Тэнгэрийн гүн цэнхэр өнгөн дээр хурц улаан ягаан цэцэг гайхамшигтай гоё харагдана. «Буйлс модны цэцэг» гэж залуу шивгэнээд: манай хотод буйлс цэцэглэдгийг бүр мартжээ. Буйлс хамгийн түрүүн цэцэглэдэг... 

	Хашаанд дөхөж очоод буйлс модны дор зогсов. Хашааны гүнд бас хоёр мод харагдав. Түүний цаана тод ногоон будгаар цонхны нь жаазыг будсан жижигхэн байшин цайрна. 

	Залуу цааш нь анхааралтай ажиглавал хавь ойрд дүнсгэр саарал байшин, армаг тармагхан ургасан нүцгэн модод байхад харин энд бол үлгэрийн юм шиг... 

	Цэцэглэсэн буйлсыг шуналтай ширтэнэ. Хүний мөрөөдлийг цаасан дээр зургаар буулгаж болох уу? гэж өөртөө асуудал тавив. Цэцэглэсэн мөчрөөс арай гэж хараа салган хөдөлснөө энэхүү гоо сайхнаас өчүүхнийг ч болтугай өөртөө авч явахаар шийдэв. Буцаж ирээд олон цэцэг зайгүй ургасан гялалзсан хар ногоон жижигхэн мөчир хугалж авав. Таван салаагийн турьхан иш дээр ягаан од шиг цэцэг бүр анхилуун сайхан үнэрээрээ хамар цоргиулан сэнгэнүүлнэ. 

	— Хүүе! Залуу яагаад мод хугалаад байна? гэсэн огцом дуу гарахад залуу хүү цочсондоо барьж байсан мөчрөө арай л алдчихсангүй.

	Унтаж байсан хүнийг цочоож сэрээхэд зүрх нь түгшин цохилж, бачимддагтай адил арзасхийж дотор нь эвгүйрхэв. Хантааз өмссөн, өндөр туранхай, настай эр хашааны цаана, модон дороос гэнэт гарч ирсэн мэт зогсоно. Цондгор гэдэс хантаазны хормойг өргөж шалхгар өмд рүү нь бөмбөг шургуулчихсан юм шиг харагдана. Гялаан толгой наранд гялалзана. Нүүр нь өргөн хавтгай, хамар нь махлаг том, хоёр хацар нь түнтгэр, нүд булингартай, хөмсөгний нь оронд хэдхэн цайвар үс сөрвийсөн хачин царайтай хүн гаапуугаа түшин ишийг нь чанга атган зогсов. «Шидтэн» гэж инээмсэглээд энэхүү сайхан эдлэнгийн эзэн байх нь гэж дотроо бодов. Уурлаж байна уу тоглож байна уу, юу гэж хариулах бил ээ?

	— Юу гэж инээгээ вэ. Хүний өмчид халдаад бас инээж байна гэнэ ээ гэж гэрийн эзэн зандраад, гаапуугаа түшүүлж орхиод хаалга руу явав. 

	— Уучлаарай, танай бүйлс сайхан цэцэглэжээ... 

	— Цэцэглээ л биз... гэж тэр хүн хамар дороо гүнгэнээд, хаалгаар гарч залуу руу ирэв. 

	— Хүмүүс хөдөлмөрлөж, ургуулж байхад залхуу юмнууд хугалж сүйтгэж байдаг... Алив наад мөчрөө өг. Цэцэглэсэн гэнэ шүү... гээд санамсаргүй байхад нь залуугийн цувны ханцуйнаас шүүрч аваад нөгөө гараараа мөчрийг авах гэж оролдоход залуу мөчрөө ардаа нуув. 

	— Яалаа гэнэ ээ! Өгөхгүй гэж байна уу? Хулгайч! 

	Гэрийн эзэн дуугаа улам чангаруулан, хорсолтой гайхсан янзаар харав. Энэ хүний шалтгаангүй тэнэг хорсол, залууг хаврын сайхны дуниартлаас гаргаж, зүрх сэтгэл рүү нь хүйт орох шиг болов. 

	Хүн нас ахих тутмаа ухаан суудаг гэдэг харин энэ хүн эсрэг нь явжээ. Энэ хүн яах гээд байна? Ухаан солиотой юм биш биз дээ?

	— Ноёнтон болгоомжтой яриарай. Битгий хашхичаад байгаач гэж залуу тайван өгүүлэв. 

	Залуу гараа авах гэтэл гэрийн эзэн ханцуйнаас нь зуурчхаад тавьсангүй. Тэгэхэд нь залуу түлхээд гараа суллаж мөчрийг нь өгөв. Нөгөө хүний царай газрын өнгө шиг сааралтаж, мөчир сунгасан гарыг нь шүүрч авав.

	— Тавиач... 

	Залуу биеэ барив. Тэр хүний бүдүүлэг харьцаа дургүйг нь хүргэсэн ч, балай юм хэрүүл шуугиан л дутаж байж...» гэж дотроо бодов. 

	Хажуу хашаанаас авгайчууд шагайж, замаар явсан хоёр хүн зогсоод сониучирхаж эхлэв. «Бушуухан зайлъя» гэж бодов. Галзуурах шахтлаа уурласан гэрийн эзэнд уурлах уу, эсвэл болгоомжгүйдсэн өөртөө уурлах уу гэдгээ залуу мэдсэнгүй. 

	— Хулгайч, зодоонч! гэж гэрийн эзэн хашхичаад залуугийн ханцуйнаас бахиар хавчсан мэт чанга зуурав. 

	— Дуугаа аядах уу, үгүй юу? гэж буй залуугийн бүх л бие чичрэн, царай нь гэрийн эзнийг аргагүй тавиулах байдал илрэв. Энэ үед ногоон дээвэртэй байшингаас усан цэргийн хувцастай залуу гарч гараа савлахгүй явсаар алгуур дөхөж ирэв. 

	Гэрийн эзэн зоригжиж:

	— Ваньо, нааш ир. Эцгийг чинь зодож байхад чи нүдээ ч харахгүй сууж байдаг... гэж хэллээ.

	Өргөн өмднийхөө түрийг халбалзуулан алгуур алхсаар усан цэрэг ирэв. Гадна байдлаараа гэрийн эзэнтэй төсөөтэй боловч залуу нас, зоримог боловч царайг нь зөөлрүүлсэн гэнэхэн цэнхэр нүдээр ширтэнэ. 

	— Битгий хашхичаад бай! Хэн чамайг зодсон юм? гэж усан цэрэг залуу сөөнгө хоолойгоор өгүүлээд залуу руу эргэж: — Чамд юу хэрэгтэй юм бэ? гэв. 

	Хэдийгээр асуулт нь бүдүүлэг ширүүн ч гэсэн дууны нь өнгө цаанаа зөөлөн аядуу байв. 

	— Юу ч хэрэггүй гэж залуу хариулаад: — Энэ мөчрийг хугалчихсан, аав чинь уурлаад байна гэв. 

	— Яагаад хугалсан юм бэ?

	— Яагаад гэх юм бэ дээ... 

	Залуу зовонгуйран инээмсэглэв. Энэ бориг залуу цэрэгт юу гэж тайлбарлах вэ?

	Үхэр хулгана дүүрсэн, бүгчим харанхуй өрөөнд хорь гаруй хоног хоригдож байгаад гарсны дараа буйлс модны цэцэг нэгэн сайхан бодлыг төрүүлэв гэж хэлэх юм бил үү? Олон сар мөрдөгдөж нуугдаж байхдаа айх зовохыг амьдралын төлөө хүсэл мөрөөдлөөрөө туулж байсан гэдгээ хэлэх үү?

	— Буйлс модыг цэцэглэхэд их дуртай гэж залуу товчхон хэлэв. 

	Усан цэрэг түүнийг гайхсан өнгөөр харж шар хөмсгөө хөдөлгөнө. Хачин хүн. Дэлсчхэж болмооргүй хачин юм яриад байна. Тэгээд хашааны хаалган дээр, бага зэрэг буурал суусан жижигхэн биетэй ээж нь гарч ирэв. Тэр авгай эхлээд хүүгээ дараа нь нөхрөө, үл таних залууг анхааралтай харан, нүд нь үе үе зовуурьтай цавчилна. 

	— Ваньо... яах гэж энэ хүүхдээр оролдоод байгаа юм бэ? Чамд ямар хамаатай юм гэж авгай гэрийн эзнийг зандрахад дуугүй болов. 

	— Аав аа, хүн цуглуулаад яах вэ. Чи ч эндээс зайл гэж усан цэрэг залууд хэлээд буцаж эргэв. 

	Гэрийн эзэн гайхсан янзтай харна. Урьд нь иймэрхүү зүйл болоход хэзээ ч зодоон цохионгүй өнгөрч байсан удаагүй билээ. Гэнэт түүний царай гэрэлтэн, омголтсон нимгэн уруулаа ангалзуулан инээмсэглэж, 

	— Одоохон энэ сайн эрийг болгоод өгье гэв. 

	Явахаар завдаж байсан залуу өөрийн эрхгүй гэрийн эзний харцыг дагуулан харав. Дотор нь муухайрах шиг болов. Гялалзтал арчсан гуталтай хоёр цэнхэр шинельтэн догь алхлан ирж явна. Одоо яахын аргагүй замд нь зогсооно. Зугтаавал бүр ч тэнэг юм болно. Аалзны торонд баригдаад гарах гэж тэлчлэх ялаа л ийм байдаг байх. Залуу шүдээ зууж, хүчээр инээмсэглэв. 

	— Симо гуай, юу болов? гэж том ханхар биетэй цагдаа асуув. 

	Гэрийн эзэн гар бариад дотно хүний байдлаар өөр лүүгээ татаж чихэнд нь нэг зүйл шивгэнэв. Ахлах цагдаагийн царайд албархаг байдал илэрч хэдэн удаа залууг анхааралтай сорьсон янзаар хараад толгой дохиж дуудав. 

	Залуу хүү модон өмд өмсчихсөн юм шиг хөдөлгөөнгүй зогсоно. Тэр усан цэрэг сониучирхан зогссон хүмүүст найдвар тавьж байв. 

	— Чи яагаад хүмүүсийн амгалан байдлыг алдагдуулж байна, аан?

	— Ялихгүй юм. Энэ хэдэн цэцгээс болж л гэрийн шуугиан дэгдээж байна. 

	— Ялихгүй юм гэнэ ээ? гэж гэрийн эзэн шүд зуугаад: — Намайг харааж, халдаагүй юу?

	— Шал худлаа. Энэ хүмүүс гэрчилнэ. 

	Залуу, усан цэргийн зүг харвал, нөгөөдөх эцэг рүүгээ духайж харчхаад толгой гудайлгав. Юу ч дуугарсангүй. Ээж нь ч дуугүй гагцхүү нүд нь хурдан цавчилна. 

	Цагдаагийн газраар гүйж, шүүхэд гэрч болохыг үл хүссэн хэрэгт дуртай хоёр иргэн ч дуугарсангүй. Харин долигонуур хөрш нь оролцож

	— Ноён ахлагч аа, үнэн шүү. Симо гуайг хэлэхээр энэ золиг гар далайн давшилсан шүү... гэв. 

	Гэрийн эзэн тавласан янзтай харна. Залуу, долигонуур хөрш, дуугүй зогсож байгаа хүмүүсийг дотроо зүхэж арга тасран дороо хавчганав. 

	Ахлагч бавгар сахлаа илээд:

	— Залуу чи бидэнтэй хамт яв! гэж тушаагаад гэрийн эзэн рүү харж нүд ирмэв. 

	— Ноён ахлагч, би юу ч хийгээгүй шүү дээ. Ийм юмны төлөө намайг баривчлах эрхгүй... 

	— Эрх гэнэ үү? Битгий дэмийрээд бай!

	Цааш нь тайлбар тавихын хэрэг алга. Харин одоо, гэрийн эзнийг үнэхээр цохиод авах минь яав аа гэж харамсав. Нөгөө сайхан өдөр ч харанхуйлж эхлэх шиг болов. 

	Хавчиг гудамжны эхэнд цухуйх тэнгисийн хэсэг, цэнхэр нүд шиг ёлтойно. Цагдаа нарын гутал ч дотор арзасхийтэл чахарна. 

	Залуу хүү, хоёр цэнхэр шинельтний дунд зүрх түгшин, буйлс модны улаан ягаан цэцэг гартаа бариад алхалж явав. Буйлс модны цэцэгт мөчрийг харж «ээх... энэ мөчир үү...» гэхдээ хараал идсэн мөчир гэж хэлсэнгүй. Хүмүүсийн хар санааны төлөө мөчрийг буруутгах үндэсгүй. Энэ бол зөвхөн эд мөрийн баримт...болгоомжгүй гэнэн явдлын гэрч «Баригдлаа дүүрлээ, ядахдаа хуурамч баримт бичиг ч байдаггүй. Цагдаагийн газар намайг амархан танина. Шүүхийн хурал дээр жинхэнэ нэрийг минь дуудаж байсан гэнэ билээ. Нөхдөдөө юу гэж хэлэх вэ?.. Гоо сайхан ертөнцийг аварна... ямар ч байсан цагдаагийн газар луу орж болохгүй. Яалаа ч гэсэн... орохгүй!»

	— Ноён ахлагч аа... гэж залуу хайнгадуухан дуудаад: — Торгуультай бол төлчихье. Намайг тавьчих. Та нар ч гэсэн дэмий юмаар цагаа үрээд яах вэ гэж өгүүлээд асуудлыг нь шийдчихсэн юм шиг хармаагаа ухаж, өөртөө байгаа бүх зуун левийг (мөнгө) гаргаж ирээд ахлагч руу сарвайв. Хүнд гялгар цагаан мөнгө ахлагчийн нүднээ гялалзахад эргэлзэж, дарга нарын өмнө үг алдчих болов уу яадаг бол гэсэн байдлаар хамт яваа цагдаа руугаа харснаа ширүүн дүр гаргаж, 

	— Залуу наад мөнгөө далд хий гэж зандрав. 

	Нөгөө цагдаа нь 

	— Бэлэн торгуулийн хуудас алга гэв. 

	Залуу цувныхаа хармаанд мөнгөө хийгээд царай нь дахин шийдэмгий тайван байдалтай болов. Өөр арга алга... 

	Цагдаагийн газар лав ойрхон байгаа. Хоёр гурван минутын дараа гэхэд оройтож орхино гэж бодлоо. Сэтгэлийн зовлон амьсгааг нь боогдуулж зовоогүйгээрээ зовж бачимдав. Яагаад гэвэл ийм сайхан өглөө, бас гудамжны үзүүрээс цэнхэр тэнгис түүнийг харах шиг болно. Тэнгисийг яагаад үхлийн аюулд учруулсан юм шиг залуу санаад байна? Тэнгис мөнх амьдралыг заяадаг биш үү... 

	Анхны хөндлөн гудамжийг өнгөртөл тэнгис үзэгдэхгүй болов. Залуу, буйлс модныхоо мөчрийг барьж яваа цагт муу зүйл тохиолдохгүй юм шиг санаад чанга атгана. Шал дэмий бодол баймаар боловч дотроо бас битүүхэн итгэнэ. Мөчрөө баруун гараасаа зүүн гартаа шилжүүлж бариад, ноосон ороолтоо суллаж алхаандаа тохируулан хэд сэвж цээж, хүзүүгээ сэрүүцүүлэв. Ороолтоо шидчихээд ухасхийж цагдаа нараас холдов. Цагдаа нарыг сэхээ авахаас өмнө хурдаа авч амжив. Цувны нь хормой салхинд хийсэж шувууны жигүүр мэт дэрвэлзэнэ. 

	Нөгөө буйлс модны дор цугларсан хүмүүс тарж амжаагүй байтал хоёр удаа буун дуу намуухан өглөөг цочоов. 

	Хүмүүс цочиж бие биеэ харан дуугүй зогсоно. Гэрийн эзэн амаа ангайж, царай нь цайж ирэв. Дахин нэг буудах нь дуулдаж түүнтэй бараг нэг зэрэг шархадсан цахлай хашхирах мэт дуу гарав. Живсэн хүнийг тэнгисийн ус уусган авч явах адил дахин нам гүм болов. Салхи буйлс модны мөчрийг зөөлөн бүүвэйлнэ. 

	Хүмүүсийн харц гэрийн эзний зүг алгуур чиглэхэд, түүний царай цонхийв. Эхнэрийн нь нүд улам аймаар хурдан цавчилж, хүү нь дуу шуугүй эцэг рүүгээ хялайлаа. Дараа нь цайрсан уруулаа үл мэдэгдэм хөдөлгөж:

	— Чи... Чиний мод!.. 

	— Бурхан минь! гэж эх нь шивгэнэнэ. 

	 

	 

	Үдэш болж од түгэн тэнгис шуугьж байхад урт шаргал гэзэгтэй охин, залуу хоёр тэр гудамжаар өнгөрч явав. Тэд жайжийсан, хуучин байшингийн хажууд зогсоод удаанаар янаглан үнсэлцэв. Сэрүү татсан цэнхэр манан дотор хайртай охины нь нүд тас хар харагдахад, залуу энэ ертөнц дээр түүнээс өөр сайхан юмгүй гэж бодлоо. 

	Охин сэхээ авч урт гэзгээ илээд:

	— Стефко, харихгүй бол болохгүй. Дахиад загнуулна... 

	— Маргааш дөрвөн цагт киноны үүдэнд уулзах уу? 

	Залуу дуугүй хөлөө ширтэнэ. Тэр салах дургүй байгаа ажээ. Саравчны өмнө нэг зүйл цайран байгааг ажиглаад тонгойж авав. 

	— Үүнийг хараач, Мария! Буйлс цэцэглэчихсэн байна. 

	Мөчир бага зэрэг үнгэгдэж хэсэг газар цэцэг нь унажээ. Гэвч сайхан хэвээрээ. Оройн бүрэнхийд, цэцэг мөнгөлөг өнгөөр цайрна. Охин мөчрийг авч үнэртээд навч цэцэг нь уначих вий гэсэн янзтай зөөлөн дуугаар

	— Гайхамшигтайяа. Хараач! Цэцэг нь од шиг... Буйлсны цэцэг аз жаргал авчирдаг гэдэг... гэв.

	Залуус буйлсны мөчрийг энхрийлэн авч одов.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Эмилиян Станев. Намуун орой

	 

	Георги Караславов. Танго

	 

	Веселин Андреев. Нэг хоног

	 

	Эмил Манов. Бүйлс модны мөчир

	 

	Камен Калчев. Төөрөгдлөөс ангижирсан нь

	 

	Добри Жотев. Коммунист

	 

	Слав Хр. Караславов. Үхэлтэй нөхөрлөсөн хүн

	Болгар улс дайны өмнө фашистын германд автсан ч гэсэн болгарын ганц ч цэрэг зөвлөлт-германы фронтод очиж зөвлөлтийн дайчдын өмнөөс буу дуугаргаагүй түүхтэй юм. Харин дайсны ар талд яаж тэмцдэг байсныг энэ номд өгүүлжээ.

